
					ఈ పుట అచ్చుదిద్దబడ్డది

అఖిలాంబకంబుల నాదాశరథులు - నిఖిలావయవములు నిండ నేయుటయు

నాఖరకరకులుం డారాఘవేంద్రుఁ - డాఖరసూదనుం డపుడు కోపించి,

వాఁ డేయుమార్గణావళు లెందు వచ్చు - వాఁడిభల్లములందు వడి నేసి యేసి

యాబాణజాలంబు లందందఁ దునుమ - నాబాహుబలశాలి యగు నింద్రజిత్తు5180

బహుముఖంబులఁ దేరుఁ బఱపుచు నేసె - బహుశరంబుల నంతఁ బార్థివసుతులు

కమియఁ బూచిన కింశుకంబులతోడి - సమత నొప్పిరి శరక్షతయుతాంగముల

కరముగ్ర మైనట్టి కాలమేఘంబు - కరణి నొప్పిన తనఘనశరీరంబు

తెలియకుండఁగ యామ్యదిక్కుననుండి - పలికే నయ్యింద్రారి పార్థివేశ్వరుల

“ఎక్కడఁ బోయెద? రెందు డాఁగెదరు? - చిక్కితి రిట మిముఁ జేరి కావంగ

ది క్కెవ్వ రిలమీఁద? దివిజులటన్నఁ - జుక్కవా ల్నావంకఁ జూడనోడుదురు;

బక్కక్రోఁతుల నమ్మి బవరమునకును - మొక్కలమ్మున వచ్చి మోసపోయితిరి;

పటుతరం బైన నాబాణాగ్నిశిఖలఁ - బెటపెటఁ బ్రేలక ప్రిదిలి పోఁగలరె?

యావిభీషణునివాక్యములె నిక్కుము - గా విని నాశక్తిఁ గానలే రైతి;

రిదె మిముఁ దెగటార్చి యేచి యీప్రొద్దె - కదలి యయోధ్యలోఁ గలవారి నెల్లఁ
5190

బరిమార్చి మించి యాభరతశత్రుఘ్ను - లిరువుర జంపి నే నేతెంతు" ననినఁ

గడు వెఱఁగందిరి కపులు నాకపులు; - నడరుకోపంబున నాయింద్రజిత్తు

పడమటఁ దనపేరు పంతంబు లాడుఁ - దడయ కుదిచిన ధనువు మ్రోయించు

ధీరుఁడై యటఁ దూర్పుదిక్కుననుండి - ఘోరంపుశరవృష్టి గురియించు మఱియు

దక్షిణంబున కేగి ధరణి గ్రక్కదల - నక్షీణశక్తిచే నడరి పెల్లార్చు

నిబ్భంగిఁ దిరుగు చనేకమార్గములు - నబ్భానుసూన్వాదు లరుదంది చూడ

శరముల వింటితో సంధించుకొనుచుఁ - బరువడి వాఁ డేయుబాణజాలములు

జనపతు ల్ద్రుంతురు చటులాంబకముల - ననిమిషు లప్పు డత్యాశ్చర్య మంద

అప్పుడు శతసంఖ్య లతనిచేఁ గపులు - కుప్పలు కుప్పలై కూలుట చూచి

సౌమిత్రి కోపించి జనపతి కనియె - "భూమీశ! వీనిచేఁ బొలిసిరి కపులు;
5200

ఇది యేమి? దేవ! నీ వి ట్లూరకున్కి - యిదె చూడుమా భువి నెల్లదిక్కులను

బడి పొర్లుచున్నారు భల్లూకపతులు; - మడిసి రనేకులు మర్కటేశ్వరులు;

జగదీశ! నిను నమ్మి సకలవానరులు - మిగిలినభక్తితో మేకొని వచ్చి

తగిలి యీయింద్రారి దారుణాస్త్రముల - నొగిలి నీనామమే నొడువుచున్నారు;

పగవాఁడు చేరి నీబల మెల్లఁ దుంపఁ - దగ దింకఁ దెగకున్నఁ ద్రైలోక్యనాథ!

వగ దగ నల్గు నీబాణజాలములు - గగనంబు దిక్కులు గలయంగ నిండి

నిండినభక్తితో నిజదివ్యతనువు - లొండొంట ధరియించి యున్నవి వానిఁ

గైకొమ్ము రిపుఁ జంపు కమలాప్తవంశ! - నీ కెదురై పోర నేర్తురే రిపులు?

		 ఈ పేజీలో చివరి మార్పు 23 ఫిబ్రవరి 2024న 07:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

